
Олоҥхо киэҥ эйгэтигэр араас ньымалары
 туһанан оҕо болҕомтотун тардыы
         Олоҥхо-саха дьонун киэҥ туттуута, өбүгэлэрбит үтүмэн үйэлэргэ чочуйбут уус-уран тылларын өрөгөйө, культуурабыт сайдыытын муҥутуур чыпчаала. Иитээччилэр, төрөппүттэр сүрүн сорукпут: саҥа көлүөнэ дьонугар-биһиги инники эрэлбитигэр, кэлэр кэскилбитигэр-оҕолорбутугар бэйэлэрин түҥ былыргы эпостарын билиһиннэрии, умсугутуу, үөрэтии буолар. Саха норуотун этнопедагогикатын сүрүн ньыматынан оҕону кыра сааһыттан илдьэ сылдьан үтүгүннэрэн, көрдөрөн, бэйэ үтүө холобурунан иитиини бэлиэтииллэр. Олоҥхону билиһиннэриигэ оҕо баҕарар, сөбүлүүр дьарыгын нөҥүө бардаҕына, ону улахан киһи көрдөрөн , үтүгүннэрэн, салайан биэрдэҕинэ оҕо билэр көрөр баҕата уһуктар, болҕомтото, фантазията, толкуйа, өйүгэр хатыыр дьоҕура, сайдар, киһи быһыытынан үтүө хаачыстыбаларга иитиллэр. Биһиги «иитээччи-үөрэтээччи» оруолуттан аккаастанан, оҕоҕо тэҥнээх доҕор, үтүө сүбэһит быһыытынан бииргэ үлэлииргэ кыһанабыт. манна иитээччи дьоҕура, талаана улахан оруолу ылар. Оҕо улахан киһи сөбүлүүр, сатыыр дьарыгын үтүктэр, үлэлэһэр. Оҕо уонна улахан киһи бииргэ дьарыктаныыларгар олоҥхону оҕо кэбэҕэстик ылынарын, элбэҕи билэрин, көрөрүн ситиһэбит.
Ити курдук оҕолорго олоҥхону билиһиннэрии улахан киһи быһаччы кыттыытынан көмөтүнэн барар. Чөмчүүк саастаах оҕолор саха норуотун чулуу айымньытын-олоҥхо туһунан билсэллэр, олоҥхону интириэһиргээн билэр-көрөр баҕалара улаатар, өйгө тутар, айар дьоҕурдара сайдар. Иитээччилэр уонна төрөппүттэр бэйэлэрин дьоҕурдарын, сатабылларын туһанан, көрдөрөн, үтүгүннэрэн, бииргэ дьарыктаан, үтүө холобурдарынан оҕону олоҥхо кэрэ эйгэтигэр уһуйаллара ордук көдьүүстээх.
Үлэм сыала: Оҕолорго олоҥхо туһунан өйдөбүлү биэрии, ис хоһоонун билиһиннэрии, араас ньымалары туһанан кэрэхсии үөрэтии.
Соруктара:
-Оҕо тыла байар, сайдар эйгэтин тэрийии, туһаныы; оҕо толкуйун эрчийии;
-Олоҥхоҕо интэриэһи үөскэтии
-өйгө тутар, айар дьоҕурдарын сайыннарыы.
-олоҥхо геройдарын үтүө холобурдарынан сиэр-майгы өттүнэн иитиигэ көдьүүстээхтик туһаныы.
Актуальнаһа: Олоҥхо тылын билиӊӊи оҕо өйдүүрүгэр , кырдьык, уустук түгэн элбэх. Ол сүрүн төрүөттэринэн манныгы аатталыахха сөп: олоҥхоҕо оҕо билбэт.күннээҕи олоҕор туттубат , олох истибэтэх тыла элбэх; олоҥхо тылын, этиитин сүрүн уратыларын билиитэ олохсуйа илик; Оҕо олоҥхону болҕойон истэр үөрүйэҕэ олохсуйбатах. 
Билиҥҥи кэмҥэ сахалар төрөөбүт төрүт тылбыт-саха тылбыт, сүтэн симэлийэн эрэр диэн санааны киэр кыйдаан, кэлэр көлүөнэ ыччаты, кэлэр кэскиллэрбитин, кыра оҕо саастарыттан уус-уран айымньыбыт чыпчаалын-олоҥхобутун билиһиннэрэн, өссө үрдүк күөҥҥэ тутуохпут.
Олоҥхону оҕолорго кыра сааһыттан билиһиннэрдэххэ, олоҥхону интэриэһиргээн билэр-көрөр баҕалара улаатыа, өйгө тутар, айар дьоҕурдара сайдыа.Ол курдук кыра саастаах оҕоҕо олоҥхону билиһиннэрэргэ, олоҥхоҕо оҕо интириэьин тардарга араас ньымалары туттабыт: 
· Олоҥхону уруһуйунан угуйуу. Иитээччи дьарык кэмигэр быстах ойуулааһыннары иһитиннэрэн оҕолор хайдах өйдөөбүттэрин уруһуйдатан көрүүтэ оҕо дьоҕурун аһарга, сайыннарага олус туһалаах. Хас биирдии оҕо ураты ис кыахтаах, уус-уран айымньыны ылыныыта, сыаналааһына эмиэ уратылардаах буолар. Уруһуйга оҕо айымньыны ылыныытын таһымыттан, уратыттытан таһааран, өҥүн дьүһүнүн талан ойуулуур.
· Олоҥхону «Сонор» оонньуунан үөрэтии, сайыннарыы. Оонньуу кэмигэр иитээччи оҕолор тылларын саппааһын байытар, саҥарар, кэпсиир дьоҕурдарын сайыннарар инниттэн хас биирдии дьайыыларын уус-уран тылынан доҕуһуоллуур. Тылын – өһүн сайыннаран өбүгэ үгэһин, култууратын, олоҥхону билиһиннэрэр кыахтаах, кэскиллээх оонньуу.
· Олоҥхо ис хоһоонунан остуол оонньууларын туһаныы. Сайыннарар остуол оонньууларын нөҥүө оҕо хараҕынан көрөн, илиитинэн тутан-хабан толкуйдаан сөптөөх эппиэккэ, түмүккэ кэлэн олоҥхо ис хоһоонун, персонажтар ааттарын өйдүүрүгэр, саҥарарыгар көмөлөөх.
· Урамньы (театр) оонньуутунан оҕо уйулҕатыгар дьайыы. Урамньы оонньуута оҕо уйулҕатыгар ураты дьайыылаах. Урамньы (театр) араас көрүҥүн: күлүк, остуол, фланелеграф урамньытын оҥорон оҕоҕо оонньотуллар.Персонажтар көстүүмнэрэ, тэрил эгэлгэтэ оҕоҕо бэриллэн кини бэйэтэ олоҥхону көҥүл оонньуур. Ол оонньуу оҕо сурэҕэр-быарыгар ккирэр, өйүгэр-санаатыгар хатанар. Оонньуу сылдьан оҕолор бэйэ-бэйэлэрин үөрэтэллэр, ситэрсэн биэрэллэр.
· Олоҥхо тылын хамсаныылаах оонньуунан билиһиннэрии. Тулалыыр эйгэҕэ хайысханы билиигэ, быһаарыыга, ахсаан үөрүйэхтэрин сайыннарар. Саха киһитин киэн туттар, кэрэхсиир хаачыстыбатыгар – чиэһинэй, кырдьыксыт буоларга үөрэтэр, эрчийэр. Бэйэ-бэйэҕэ эйэҕэс буолууга, көмөлөсүһүүгэ иитэр.
· Олоҥхону мнемотехника көмөтүнэн билиһиннэрии. Олоҥхо уус-уран тылын туттан оҕо ситимнээх саҥатын, кэпсиир дьоҕурун сайыннарыы.мнемотехника көмөтүнэн оҕо өйгө оҥорон көрөр, толкуйдуур дьоҕурун эрчийии; бэйэтэ схеманы айан, кэпсиирин ситиһии. Оҕо өйгө оҥорон көрүүтүн сатабылын тупсарарга, өйдөөн кэлээһин ньымаларын үөрэтиэхтээхпит, сайыннарыахтаахпыт.
· Олоҥхо мультигын көрдөрүүтэ. Олоҥхонон дьарыктанан, утумнаан илдьэ сылдьан, оҥорон тацмыт “Дьулуруйар Ньургун Боотур” мультикпын оҕолорго көрдөрөн, интириэстэрин тардабын.
 2016 cылга төрөппүттэргэ ыйытынньык ыытан баран,көрдөрүү түмүгүнэн, олоҥхону оҕолорго уһуйарга, үөрэтэргэ сананан,  «Утум» уьуйааны арыйан улэлэппитим. Уһуйааным бэйэтэ сыллааҕы былааннанан, оҕолору кытта үлэлиир.

Үлэм сыалын ситиһээри оҕолору олоҥхону толорорго үөрэтэбин, оҕолору кытары олоҥхону туруоран керебут, араас күрэхтэргэ кыттабыт,элбэх ситиһиилэрдээхпит.
Түмүктээн эттэххэ, олоӊхо урукку сыллар охсуһуулаах уорҕаларыттан, былыргы дьыллар былдьаьыктаах мындааларыттан бу күннэргэ тиийэн кэлбит биһиги норуоппут барҕа баайа, киэн туттуута. Олоӊхону оҕо кыра эрдэҕиттэн билиһиннэрэр табыгастаах эбит. Маӊнай олоӊхо тылын-өһүн истэ, онтон сыыйа айыы уонна абааһы бухатыырдарын араара үөрэнэргэ, айыы дьоно сырдыгы-кэрэни кэрэхсииргэ, онтон аллараа дойду хараӊа, тымныы өйдөбүллэрин үөскэтиигэ аналлаах. Кырачааннар олоӊхону төһөнөн эрдэ уонна элбэхтик истэллэр да, соччонон кинилэр истэр кыахтара, толорууну үтүктэ сатыыр баҕалара уһуктар.
Онон, олоҥхо оҕону, ыччаты иитиигэ, өскөтүн ньымаларын байыттахха, туттар ньымаларбытын ессе сайыннаран биэрдэххэ,  олоҥхону оҕолор өйдөрүгэр-сүрэхтэригэр, бэрт кыраларыттан билиһиннэрэн иҥэрдэххэ, олоҥхо бары иитэр уонна үөрэтэр кыаҕын толору туһанан, дьиҥ сайаҕас өйдөөх санаалаах, дэгиттэр сайдыылаах киһини иитэргэ тирэх буолар кыахтаах эбит.

